
TASVIRIY SAN’AT 
MASHG‘ULOTLARIDA 

DIFFERENSIAL 
YONDASHUVNING 

PSIXOLOGIK-PEDAGOGIK 
ASOSLARI

Bekmuratova Shoxida Ne’matjonovna
Andijon davlat pedagogika instituti

“Tasviriy san’at va musiqa ta’limi” kafedrasi PhD, dotsent

Annotatsiya: Ushbu maqolada hozirgi davrda dolzarb hisoblangan masala, ya’ni tasviriy san’at mashg‘ulotlarida diffe­
rensial yondashuvning psixologik-pedagogik asoslari hamda tasviriy san’atning perspektiva, rangshunoslik, optika va 
yorug‘-soya qonunlari, anatomiya, ufq chizig‘i, kuzatish nuqtasi, buyum va surat tekisligi, kesishish nuqtasi, blik, refleks, 
faktura, konstruksiya, nisbat kabi qonuniyatlarini shakllantirib borish masalalari yoritilgan.

Kalit so‘zlar: differensial yondashuv, motivatsiya, nutq, tasavvur, ong, xotira, hayajon, shaxs psixologiyasi, malaka, 
ko‘nikma, ijodiy tafakkur, ijodiy qobiliyat, obraz, badiiy idrok.
Abstract: This article discusses a currently relevant issue, namely the psychological and pedagogical foundations of a 
differentiated approach in fine arts classes, as well as the formation of such principles of fine arts as perspective, color 
theory, optics, light and shadow, anatomy, horizon line, observation point, object and picture plane, intersection point, 
highlight, reflex, texture, structure, and proportion.

Key words: differentiated approach, motivation, speech, imagination, consciousness, memory, excitement, personality 
psychology, skill, competence, creative thinking, creative ability, image, artistic perception.
Аннотация: В данной статье рассматривается актуальная проблема, а именно психологические и педагогиче­
ские основы дифференцированного подхода в изобразительном искусстве, а также формирование таких законов 
изобразительного искусства, как перспектива, цветоведение, оптика, свет и тень, анатомия, линия горизонта, 
точка наблюдения, плоскость объекта и изображения, точка пересечения, блик, рефлекс, фактура, конструкция 
и пропорция.

Ключевые слова: дифференцированный подход, мотивация, речь, воображение, сознание, память, возбуж­
дение, психология личности, мастерство, компетентность, творческое мышление, творческие способности, образ, 
художественное восприятие.

KIRISH
Oliy ta’limda bo‘lajak tasviriy san’at o‘qituvchilarining mashg‘ulotlarida differensial yondashuvning psixo

logik-pedagogik asoslari nuqtayi nazaridan rivojlantirish tizimini takomillashtirishda mustaqil ishlash ko‘nikma­
larini rivojlantirish muhim ahamiyat kasb etadi. Mustaqil ishlash ularda tasviriy san’atning perspektiva, rang­
shunoslik, optika va yorug‘-soya qonunlari, anatomiya, ufq chizig‘i, kuzatish nuqtasi, buyum va surat tekisligi, 
kesishish nuqtasi, blik, refleks, faktura, konstruksiya, nisbat kabi qonuniyatlarini shakllantirib boradi. Tasviriy 
san’at o‘qituvchisining differensial yondashuv asosida yaxshi natijaga erishishi pedagogik faoliyatning kasbiy-
metodik tayyorgarligi hamda pedagogik va psixologik imkoniyatlarini to‘g‘ri belgilash bilan chambarchas 
bog‘liqdir. Ayniqsa, aniq bir mavzuning mazmuni va xususiyatiga ko‘ra darsga ajratilgan vaqtni to‘g‘ri taqsim­
lash muvaffaqiyat keltiradi. O‘qituvchi dars davomida rejadagi har bir jihatga to‘xtalib, o‘quvchilarning faoliyatini 
kuzatib borishi muhimdir. Umumiy o‘rta ta’lim maktablarida tasviriy san’at darslari doirasida o‘quvchilarning 
dunyoqarashi, tafakkuri va badiiy-estetik didi yuksaladi, ularda ijtimoiy tuzumga ongli munosabat shakllanadi. 

Tasviriy san’at darslari mazmunini chuqur o‘zlashtirish uchun mustaqil tafakkurni shakllantiruvchi omillarga 
alohida e’tibor berish lozim. Shu boisdan aytish mumkinki, ushbu fan qaysi maktabda yaxshi o‘qitilmas ekan, 
bu maktabda yetuk shaxs kamol topmaydi. Prezidentimiz ham O‘zbekistonning kelajagi uchun yetuk shaxs 
tayyorlash maqsadida fanlarni zamon talabi darajasida o‘qitish zarurligini ta’kidlagan. Buning uchun umumiy 
o‘rta ta’lim sifatini tubdan oshirish [1], kelajak avlodga mukammal ta’lim berish, har bir dars soatlaridan unumli 

foydalanish hamda dars samaradorligini oshirish chora-tadbirlarini izlab topish bugungi umumiy o‘rta ta’lim 
maktablarining asosiy vazifasi hisoblanadi. Ushbu nuqtayi nazardan o‘quv jarayonida o‘qituvchi va o‘quvchi 
faoliyatini pedagogik texnologiyalar asosida tashkil etish nafaqat o‘quv jarayonining samaradorligini oshiradi, 
balki ijtimoiy zaruriyat talabidan kelib chiqqan holda demokratik fuqarolik jamiyatining faol ishtirokchisini shakl­
lantiruvchi omil bo‘lib ham xizmat qiladi.

MAVZUGA OID ADABIYOTLAR SHARHI
Tasviriy san’at o‘qituvchilarining muhim vazifalaridan biri – o‘quv jarayonini tashkil etishda o‘quvchilarning 

yoshi va individual xususiyatlarini bilish, ularning tasviriy faoliyatdagi farqlarining namoyon bo‘lishini aniqlash 
hamda baholashdan iboratdir. Talabalarni ta’lim jarayonida ularning individual psixologik xususiyatlari va aqliy 
tafakkurini, ushbu omillarning psixologik-pedagogik asoslari hamda ta’limiy imkoniyatlarini hisobga olish ham 
muhimdir. Bu sifatlarni uch darajaga bo‘lish mumkin: Aqliy zakovati yuqori darajada shakllangan o‘quvchilar 
boshqalardan materiallarni erkin tahlil qilishlari, muhim jihatlarni ajrata olishlari, tez umumlashtira olishlari va 
mavhum (abstrakt) fikr yurita olishlari, yangi tushunchalarni tez anglab olishlari bilan farqlanadilar. Yuqori dara­
jada aqliy zakovati shakllangan o‘quvchilar nihoyatda murakkab tuzilishdagi materiallarni tahlil qilishda qiyin­
chiliklarni his etadilar. O‘rta darajada aql-zakovatli o‘quvchilar o‘quv materiallari hamda ularning muhim sifatla­
rini tahlil qilishda qiynaladilar. Biroq ular o‘qituvchi yordamida topshiriqlarni bajara oladilar. 

Aql-zakovati past darajadagi o‘quvchilar o‘quv materiallarini tahlil qilishda tushuncha, umumlashtirish va 
mavhumlashtirishning muhim jihatlarini ajrata olmaydilar. Demak, bo‘lajak tasviriy san’at o‘qituvchilarining 
kasbiy-metodik tayyorgarlik dasturida o‘qituvchilarning psixologik tipologiyalari, ularning tasviriy faoliyatga 
bevosita ta’sir o‘tkazadigan shaxsiy xususiyatlarini pedagogik va psixologik imkoniyatlar nuqtayi nazaridan 
to‘g‘ri belgilash hamda kasbiy-pedagogik faoliyatda unga rioya qilish umumiy kasbiy tayyorgarlikning muhim 
komponentidir. Oliy ta’lim tizimida tasviriy san’at o‘qituvchilarining kasbiy-metodik tayyorgarligini differensial 
yondashuv asosida takomillashtirish tasviriy san’atni o‘qitish texnologiyasi va didaktik jarayonlarining ancha 
murakkabligi bilan xarakterlanadi. Bu esa darsdagi o‘qitish metodlarining turlicha qo‘llanishiga sabab bo‘ladi.

Oliy badiiy-pedagogik ta’limda tasviriy san’atni o‘qitishda “Og‘zaki bayon etish”, “Ko‘rgazmali o‘qitish”, 
“Amaliy ishlar” metodlari  [2] va ularning zaruriy usullaridan foydalaniladi. Bunday metodlarning qo‘llanilishi 
o‘quvchilarning individuallik xususiyatlarini maksimal darajada hisobga olish imkoniyatlarini oshiradi. Shuning 
uchun ham bo‘lajak tasviriy san’at o‘qituvchilarining kasbiy-metodik tayyorgarligining differensial yondashuv 
asosidagi pedagogik-psixologik imkoniyatlari borasida yuqoridagi omillarga alohida e’tibor qaratish talab etiladi. 
Oliy ta’limda bo‘lajak tasviriy san’at o‘qituvchisining kasbiy-metodik tayyorgarligini differensial yondashuv 
asosida takomillashtirish yuqoridagi metodlardan o‘z faoliyatida unumli foydalanish orqali mashg‘ulotlar nati­
jasini kafolatlay oladi.

TADQIQOT METODOLOGIYASI
Tasviriy san’at mashg‘ulotlaridagi differensial usulning psixologik asoslari o‘quvchilarning turli xil kognitiv 

qobiliyatlarini, oldingi tajribalarini va mavjud bilimlarini tan olishni o‘z ichiga oladi. Bu tasviriy san’at o‘qituv­
chilaridan ushbu individual farqlarni hisobga olgan holda o‘qitish strategiyalarini ishlab chiqishni talab qiladi. 
Vigotskiyning ijtimoiy-madaniy nazariyasi va miyaga asoslangan ta’lim tamoyillaridan ilhomlangan holda, bu 
yondashuv o‘quvchilar tegishli qiyinchilik darajasida kurs materiallari bilan samarali muloqot qilishlari mumkin 
bo‘lgan qo‘llab-quvvatlovchi va mazmunli o‘quv muhitini yaratishga ustuvor ahamiyat beradi. Bundan tashqari, 
differensial ta’lim usuli psixologik va pedagogik elementlarni o‘zida mujassam etgan bo‘lib, o‘qitish usullarini 
har bir o‘quvchining o‘ziga xos ehtiyojlariga moslashtirishga qaratilgan. Buni tasviriy san’at ta’limi sohasidagi 
tadqiqotlar va turli xil o‘qitish usullarini sinab ko‘rish natijalari ham tasdiqlaydi. Oqibatda, ushbu ta’lim yondashuvi 
o‘ylangan rejalashtirish va amalga oshirish orqali individual nomutanosibliklarni muntazam ravishda bartaraf 
etish barcha o‘quvchilar uchun ta’lim jarayonini boyitadi, degan ishonchga asoslanadi [3].

Tasviriy san’at mashg‘ulotlarida differensial yondashuv o‘quvchilar motivatsiyasini oshirishda hal qiluvchi 
rol o‘ynaydi. O‘quvchilarning tayyorgarligi, qiziqishlari va o‘quv jarayonidagi individual farqlarni tan olish hamda 
ularga rioya qilish orqali ularda o‘quv jarayoniga daxldorlik va faollik hissi uyg‘otiladi. O‘quvchilar o‘zlarining 
noyob ehtiyojlari va imkoniyatlari tabaqalashtirilgan ta’lim orqali tan olinishi hamda moslashtirilganligini his 
qilsalar, ular o‘zlarini qadrlangan deb his qilishlari va o‘qish jarayonida faol ishtirok etishga undalishlari mumkin. 
Misol uchun, o‘qituvchilar o‘quvchilarga o‘zlarining qiziqishlari va kuchli tomonlariga mos keladigan o‘quv faoli­
yatini tanlash imkoniyatini taqdim etganda, o‘quvchilar o‘z o‘quv jarayoniga egalik va mustaqillik tuyg‘usini his 
qilishlari ehtimoli ortadi, bu esa ularning ichki motivatsiyasini kuchaytiradi [4].

Motivatsiyani tadqiq qilish jarayonida o‘quvchilarning ehtiyojlari muammosiga alohida e’tibor qaratish 
zarur. Chunki o‘quvchilarning o‘rganilayotgan fanga bo‘lgan ehtiyojini hamda ular orqali egallangan ko‘nikma 
va malakalarni aniqlash o‘quv jarayonidagi faoliyatning yo‘nalishini va ruhiy holatini belgilaydi. Ehtiyoj nafaqat 

faoliyatni rag‘batlantiradi, balki u orqali motivlarni ham shakllantiradi. Motivlar shakllangandan so‘ng o‘quvchi 
o‘z oldiga maqsad qo‘yishga tayyor bo‘ladi. O‘qituvchi dars jarayonini tashkil etishda o‘quvchilarning ehtiyoj­
larini hisobga olishi, mavzuni moslashtirish orqali ularda zarur motivatsiyani shakllantirishi hamda o‘quvchilar 
bilan maqsad va vazifalarni belgilashi o‘quv jarayoni samaradorligini oshirishga xizmat qilishi kerak [5].

Ta’limdagi differensial yondashuv Govard Gardner tomonidan taklif qilingan ko‘p qirrali intellekt nazariyasi 
bilan chambarchas bog‘liqdir. Gardner nazariyasiga ko‘ra, intellekt yagona va qat’iy mavjudlik emas, balki turli 
xil aql turlari, jumladan, lingvistik, mantiqiy-matematik, fazoviy, jismoniy-kinestetik, musiqiy, shaxslararo, ichki 
shaxsiy va naturalistik intellektlarning kombinatsiyasidan iboratdir. Har bir inson ushbu intellekt turlarining turli 
darajadagi o‘ziga xos uyg‘unligiga ega bo‘ladi [6].

TAHLIL VA NATIJALAR
Differensial yondashuvni aynan tasviriy san’at mashg‘ulotlarida amalga oshirish jarayonida talabalar o‘z 

tengdoshlari orasidagi intellektual xilma-xillikni tan oladilar va qadrlaydilar. Ular turli xil intellekt turlariga mos 
keladigan ta’lim va o‘rganish tajribalarini ishlab chiqadilar, bu esa talabalarga o‘zlarining kuchli tomonlari va 
qiziqishlariga mos ravishda mazmun bilan shug‘ullanish imkonini beradi.

Masalan, o‘qituvchi talabalarga tushunchalarni turli usullar orqali namoyish etish imkoniyatini berishi 
mumkin: San’atshunoslikka moyil talabalar mashhur rassomlarning ijodiy asarlarini tahlil qilib yozishlari yoki 
og‘zaki taqdimot qilishni afzal ko‘rishlari mumkin. Rangshunoslikka oid diagrammalar, chizmalar yoki tasviriy 
sxemalar yaratishdan samarali foydalanishlari mumkin. Ijodiy kompozitsiyalarni o‘rganuvchi talabalar amaliy 
mashg‘ulotlar yoki tajribalarda yuqori natija ko‘rsatishlari mumkin.ir nechta intellekt turlarini differensiallash
tirish yondashuviga integratsiyalash orqali o‘qituvchilar o‘quvchilar o‘zlarining noyob iste’dodlari va qobili­
yatlari asosida rivojlanishlari mumkin bo‘lgan yanada inklyuziv va qiziqarli o‘quv muhitini yaratadilar. Ushbu 
yondashuv o‘quvchilarning xilma-xilligini hurmat qiladi hamda mavzuni chuqurroq tushunish va qadrlashga 
yordam beradi [7].

Fransiyalik olim Jak Ton ranglarning inson ruhiyatiga ta’siri to‘g‘risida bir qancha fikrlarini yozib qoldirgan. 
Uning fikricha: “Rang inson ongi va kayfiyatiga ta’sir qilib, muayyan turiga ko‘ra kishida xotirjamlik va hayajonni 
hosil qilishi, hatto inson qalbini larzaga solishi, ba’zi hollarda sog‘lig‘ini falokatga giriftor etishi mumkin”.

Turli intellektlilik nazariyasi turli fanlar bo‘yicha o‘qituvchilar uchun muhim vosita bo‘lib xizmat qiladi. Bu 
nazariya ularga o‘quv-ta’lim jarayonini takomillashtirish va an’anaviy maktab sharoitida ko‘pincha yetish­
maydigan tegishli faoliyatlar orqali o‘quvchilarni faol jalb qilish imkonini beradi. O‘quvchilarning xilma-xilligi 
va ularning o‘rganishga bo‘lgan yuqori ehtiyojlari o‘qitish jarayonini murakkablashtiradi. Individual tafovutlarni 
hisobga olish bugungi kunda ta’limdagi muhim muammolardan biri bo‘lib qolmoqda, biroq bu ko‘plab ta’limiy 
tafovutlarni bartaraf etishning muhim strategiyasi hisoblanadi [8].

Gardnerning turli intellektlilik nazariyasi o‘qituvchilar faoliyatiga sezilarli ta’sir ko‘rsatadi, ammo bu 
ta’sirlarning ayrimlari ularning nazorati ostida emas. Brualdi (1996)ga ko‘ra, barcha intellekt turlarini bir xil baho­
lash zarur, chunki ularning har biri inson shaxsiyatining tarkibiy qismi hisoblanadi. Biroq asosiy muammo shun­
daki, o‘qituvchilar mavjud ijtimoiy qadriyatlar tizimiga tayanadilar va o‘quv dasturi ko‘pincha nimani o‘rgatish 
hamda bunga qancha vaqt ajratishni belgilab beradi. Natijada, o‘qituvchilar ko‘p intellekt nazariyasini to‘liq 
amalga oshira olmaydilar, chunki maktab va universitetlarga kirish imtihonlari asosan mantiqiy-matematik 
hamda verbal-lingvistik qobiliyatlarni baholashga yo‘naltirilgan [9].

Gardner g‘oyalarini qo‘llashning samarali usullaridan biri – turli intellekt turlarini o‘zaro integratsiyalashdir. 
Bu esa bir intellekt turi orqali boshqa sohadagi o‘rganishni qo‘llab-quvvatlash imkonini beradi. Ko‘plab o‘qituv­
chilar, hatto Gardner nazariyasi bilan bevosita tanish bo‘lmaganlari ham, bunday yondashuvni amaliyotda 
qo‘llaydilar. Masalan, yosh bolalarga alifbo qo‘shig‘ini o‘rgatish orqali musiqiy intellekt yordamida lingvistik intel­
lekt rivojlantiriladi. Bu yondashuv lingvistik qobiliyati sust bo‘lgan bolalarga yordam berish bilan birga, yuqori 
lingvistik intellektga ega o‘quvchilarda ritm va tovush ohangini his qilish ko‘nikmalarini ham shakllantiradi. 
Shuningdek, vaqt jadvallari yoki boshqa qoidalarni o‘rgatishda musiqiy intellektdan foydalanish boshqa intellekt 
turlarini rivojlantirishga ham xizmat qilishi mumkin [10].

Ta’lim radioeshittirish korporatsiyasi (Educational Broadcasting Corporation) (2004) ko‘p intellekt nazariya
sining afzalliklarini ta’kidlab, intellektual qobiliyatlarni yanada kengroq baholash zarurligini qayd etadi. Masalan, 
musiqa tarixiy davr ruhiyatini so‘zlarga nisbatan aniqroq ifodalashi mumkin, ritmni o‘rganish esa kasrlarni 
tushunishga yordam beradi. Organ tovushlarini o‘rganish fizikadagi tebranish jarayonlarini tushunishga olib 
keladi. Keplerning “Sferalar musiqasi” g‘oyasi astronomiya o‘quvchilariga bir vaqtning o‘zida tarix, fan, mate­
matika va musiqa fanlarini integratsiyalashgan holda o‘rganish imkonini beradi [11].

Muvaffaqiyatsizlik sabablarini aniqlashda faqat o‘quvchilarning individual imkoniyatlariga e’tibor qaratish 
boshqa ta’limiy omillarning ahamiyatini inkor etishga olib keladi. Bu esa insonlarning tabiiy va ijtimoiy muhit 
ta’sirida shakllanadigan noyob jismoniy, intellektual va ijtimoiy xususiyatlarini hisobga olmaslikka sabab bo‘ladi. 

So‘nggi yillarda o‘quvchilarning individual xususiyatlarining o‘quv jarayoniga ta’siri tobora ko‘proq e’tiborga olin­
moqda va bu turli intellektlilik nazariyasining o‘quv hamda o‘qitish jarayonlari bilan integratsiyalashuvini ustuvor 
yo‘nalishga aylantirdi [12]. Ko‘p intellekt nazariyasi nuqtayi nazaridan individual intellekt turli sohalardagi qobili­
yatlarning o‘zaro uyg‘unlashgan kombinatsiyasini ifodalaydi.

XULOSA
Har bir inson turli qobiliyatlar bilan tug‘iladi, biroq ulardan biri yoki bir nechtasi ustunroq rivojlangan bo‘lishi 

mumkin [9]. Gardner nazariyasiga ko‘ra, har bir insonning intellektual darajasi mustaqil kuch va qobiliyatlar 
asosida shakllanadi hamda har bir bola bir yoki bir nechta sohalarda yuqori potensialga ega bo‘ladi. Gard­
nerning fikricha, intellekt faqat ikki soha bilan cheklanmaydi, balki musiqa, sport, san’at, o‘z-o‘zini anglash va 
o‘zini baholashdagi muvaffaqiyatlarni ham qamrab oladi. U intellektni muammolarni hal qilish hamda madaniy 
kontekstlarda samarali natijalarga erishish qobiliyati sifatida talqin qiladi [13].

O‘rta maktab o‘quvchilarining turli intellekt jarayonlarini tushunish o‘qituvchilarga o‘z o‘quvchilarini yaxshi­
roq bilish, ularning o‘xshash va farqli jihatlarini anglash imkonini beradi. O‘qituvchilar ta’lim muhitini rejalashti­
rishda hamda faol ishtirokni rag‘batlantirishda o‘quvchilarning ustun intellekt sohalarini hisobga olishlari zarur. 
O‘quvchilarning kuchli tomonlaridan samarali foydalanish boshqa yo‘nalishlarning rivojlanishiga ham ijobiy 
ta’sir ko‘rsatadi. Tadqiqotlar shuni ko‘rsatadiki, o‘quvchilarning qiziqishlari va intellekt sohalari jinsga qarab 
farqlanishi mumkin va bu tabiiy tafovutlarni inobatga olish muhimdir. Ijtimoiy-iqtisodiy xilma-xillikni hisobga olish 
esa ehtimoliy tengsizliklarning oldini olishga xizmat qiladi. O‘quvchilarning malakasiga mos topshiriqlar berish 
ularning shaxsiy rivojlanishini qo‘llab-quvvatlaydi. O‘quvchilar o‘z qobiliyatlari va individual farqlarini eng yaxshi 
anglay oladigan subyektlar bo‘lganligi sababli, o‘z-o‘zini baholash natijalarini shaxsiy rivojlanish ko‘rsatkichlari 
tarkibiga kiritish maqsadga muvofiqdir [14].

Demak, yuqorida keltirilgan omillar asosida e’tirof etish mumkinki, bo‘lajak tasviriy san’at o‘qituvchisining 
tasviriy san’at mashg‘ulotlarida differensial yondashuvning psixologik-pedagogik asoslarini puxta egallashi 
dolzarb masalalardan biridir. Bu esa bolaning shakllanishi va rivojlanishi jarayonining har bir bosqichiga xos 
xususiyatlar haqida yetarli bilimga ega bo‘lish bilan belgilanadi. Mazkur jarayon bevosita individual psixologik 
xarakterga ega bo‘lib, o‘qituvchining shu sohadagi bilimlari tasviriy san’at ta’limining pedagogik va psixologik 
imkoniyatlarini rivojlantirishga xizmat qiladi.

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Ijtimoiy pedagogika

